
www.argia.com/zinemaldia-2011 helbidean, aurtengo Zinemaldiko pelikulen kritikak irakurgai.

Krisi ekonomikoa izango da beharbada, edo politikari
eta epaileen gehiegikeriak, bankuen lotsagabekeria,
gaztetxeen hustuketa bidegabea, gogoko futbol taldea-
ren porrota… Baina barre egin nahi du jendeak, zine-
ma-aretotik alai atera nahi du. Proiekzioetan antzeman
da, publikoak une irrigarriez nola gozatu duen ikusita,
eta bozketan sumatu da, Michel Hazanavicius frantzia-
rraren The Artist umoretsu eta baikorrak jaso baitu
Publikoaren Saria. Eta arrazoi osoz: pelikula ederra da
The Artist, 1920ko hamarkada bukaeran ahosdun zine-
mara egokitzen jakin ez duen zinema
mutuko aktore bati buruz. Zuri-bel-
tzean errodaturiko film mutua da, baina
aurreiritziek ez zaitzatela engaina –are-
tora sartu aurretik nik neuk ere bani-
tuen–, zinema mutuko estiloa eta imin-
tzioak berreskuratuz eta egokituz,
erritmo onean kontaturiko istorio magi-
koa eta freskoa da hau.

Europako filmik onena hautatzeko garaian ere,
hutsala ez den umorea, graziarekin istorio sakonak kon-
tatzeko gai dena saritu du publikoak: Nadine Labaki
zuzendari libanoarraren Et maintenant on va où? lana.
Bi komunitateren arteko elkarbizitza zailari buruz komi-
kotasunetik mintzatzeko gauza izan da Labaki. Ildo
beretik, ohiko umore beltzari drama, tragedia eta thrille-
rra gaineratu dizkio Telmo Esnalek Urte berri on,
amona! proposamen original, harrigarri eta basatian.

Orokorrean, maila oneko uzta bildu du Zabaltegik:
Zuzendari berri onenaren saria The river
used to be a man alemanak lortu du eta
Gazteriaren saria Wild Bill britainiarrak,
baina aipamen berezia merezi dute
Nader and Simin, a separation pelikula
iraniar bikainak, Tyrannosaur drama bri-
tainiar gordinak eta Aki Kauris-
maki finlandiarraren berezko
begirada duen Le Havre lanak.

Publikoak barre egin nahi du

ZABALTEGI Mikel Garcia

The Artist film frantziar ederra.

Izebak, osabak, lehengusuak, arrebak, anaiak, koinatak,
suiak, errainak eta amona, eta baita, seguru, ahaztu
dudan beste baten bat; denak ikusi ditugu astebetean
pantailatik pasatzen eta postreen ordua iritsita, tarta nahi-
korik ez guztientzat. Familia beti da injustua. Zinemaldia
ere bai: Adikos kosmos eta Los pasos dobles larregi mima-
tu ditu eta beste zenbait berriz, gutxiegi edo batere ez.

Zer da ba familia, tautologia besterik? Familia
familia da eta familia familia delako,
nola utziko diozu Greziako lehengu-
suari etxera esku-hutsik itzultzen, han
gauzak nola dauden jakinda, ia hegaz-
kina pagatzeko ere ez zeukan eta.
Tori, tori, zuzendari onenaren saria
eta gizonezko aktore onenarena eta
ez esan ezetz niri, e!

Festibal honetako ume mimatua
Isaki Lacuesta izan da, dena den: espe-
rimentutik harago gauza handirik

eskaintzen ez zuen Los pasos doblesek maskor handie-
na irentsi du eta bost kilo gizenduta itzuliko da etxera.
Mimotik baino, merezitakotik dute gehiago Maria
Leónen sariak –Sail Ofizialeko emakumezko aktore
onena ez bada izan, onenen artean egon da, sindudarik
gabe, La voz dormidan jokatu duen neskame andalu-
ziar xaloa–, baita Kisekik eta Le Skylabek eraman
dituztenek ere. Baina sari txikiak dira, besteen aldean.

Hemendik aurrera pelikulak bakarrik
geratuko direnez, nik azken hori, Le
Skylab, gomendatuko nioke edozein
ikusleri: Julie Delpyk egin du Sail Ofi-
zialean ikusi dugun film onenetakoa,
bazkari familiarra aitzakia, garai oso
bat erretratatuz; eta trofeo handiago-
rik eraman ez duenez, merezi zuen,
gutxienez, artikulu honi
eman diogun senitarteko
kutsua, ezta?

Palmaresa, familia-bazkari gisa ulertua

SAIL OFIZIALA Gorka Bereziartua

Los pasos dobles filmeko
taldea, Urrezko Maskorrarekin.


